
Danborrada eta inauteriak bukatu direla eta esan dezaket normaltasunera itzuli garela. Hiruhilabeteko bakoitzean proiektu ezberdin bat lantzen dute eta oraingoan “ zirkoa” gaiari helduko diogu. Azken bi aste hauetan ari gara gai hau lantzen eta beste aste bat gehiago iraungo du. Zirkoari buruz egiten ditugun ekintza gehienak gela barruan bertan landu ditugu eta gutxi batzuk liburutegian edo bideo gelan.
Normalean, proiektuari buruzko ekintzak, ekintza normaletatik banatuta egiten dira. Adibidez, bi aste hauetan zenbakiak lantzen aritu gara eta honi buruzko ariketak egin ostean zirkoari buruzkoak egin ditugu, horien artean marrazkiak. Zirkoan parte hartzen duten animali edota pertsonai ezberdinen marrazkiak margotzea eta ondoan beraien izena idaztea landu dugu gehienbat. Animalien izenak eta idazterako orduan argi ikusi dut  berriz ere haurren artean dagoen maila desberdintasuna . Batzuei arbeletik kopiatzea nahiko erraza egiten zaie, baina beste batzuek ordea laguntza beharra daukate. Horrelako kasuetan ahal duten moduan idaztea uzten diegu edota guk idazten diegu gero beraiek gainetik errepasatzeko. Azken hau, idazten trebatzeko egokia dela iruditzen zait.Baina hau guztia esanik,aipatu beharra daukat,honek soilik idazteko trebetasuna suposatzen duela,hau da,animalien izenak idazteak ez du funtzionaltasunik erakusten azken ekoizpenari dagokionez. Beste zenbait kasutan eguneko programazioa zirkoaren proiektuaz lotzeko aukera izan dugu. Adibidez, hitzen silabak lantzeko orduan. Haurrek esandako hainbat animalien izenak idatzi genituen arbelean eta eskuak erabiliz, txaloka, silabak kontatu genituen. Adibidez, hiru txalo, hiru silaba dira etab.
Honez gain, zirkoarekin lotutako abestiak eta egunero klasean sartuaz bat egiten dugun joko librean hau lantzeko aukera ere badaukate haurrek; beraiek ekarritako ipuinak irakurri, jostailuekin jolastu … etab.Metodologiari dagokionez, esan beharra dago ikastolako ikaste prozesua ez dela arlotan banatzen,esperientziaka banatzen da, beraz ezin da arloen arteko diziplinartekotasuna eman.Azken ekoizpen bezala gurasoen aurrean zirko bat egitea dute helburu eta klasean egiten dituzten aktibitateen funtzionaltasuna emateko hurrengo honetan ikusten da.Adibidez zirkoko animaliak  lantzerako orduan,animali bakoitzaren izena, animaliek egiten dituzten keinuak … egiten ikasten dute eta gero hau azken ekoizpen horretan aplikatzeko aukera daukate.Horretarako bakoitzari dagokion mozorroa jantzi eta hauek imitatzen dituzte,horrela ikasitakoa aplikatuz.
Egun hauetan haurrak aztertzeko aukera izan dut eta egia esateko oso gustura ikusten ditut gai honetan bereziki. Interes handiz egiten dituzte honi buruzko ariketak, baina gehien gustatzen zaiena pailazoen abestiekin dantzatzea eta mozorrotzea da. Gainera gogo handiz hartzen ari dira oraingo astean gurasoen aurrean egin behar duten zirkoa, azken emaitza bezala.

Ebaluazioa egiterako orduan, berriz, hau ez da kontuan hartzen dena, prozesua baizik. Azken zirkoa ondo irtetea espero da ilusio handiz baina bidean umeek egindako lana eta ahalegina baloratzen da gehienbat. 

